Skatta- og avgjaldsmál avgerðir

Mál nr.: 07-03-37-3 frá 05.02.2008

- lóg um Toll- og Skattafyrisiting § 24

Kærufreist

Samandráttur:

Kært varð ov seint. Skatta- og avgjaldskærunevndin metti, at grundgevingar kærar​ans fyri ov seinu kæruni, at hann setti seg í samband við tollavgreiðsluna eftir, at hann fekk avgerðina, fyri at fáa nærri kunning, talaðu ikki fyri at siga, at fullgott forfall var. Skatta- og avgjaldskærunevndin avgjørdi tí at nokta at gera frávik frá kærufreistini.

Kærarin varð ov seinur at søkja um at fáa afturrindað avgjald av el-artiklum í samband við, at avgjøldini í kap. 84 og 94 í toll- og vøruskránni vórðu avtikin. Toll- og Skattstova Før​oya noktaði tí at afturrinda avgjaldið.

Henda avgerð varð kærd til Skatta- og avgjaldskærunevndini, men eftir at kærufreistin var farin. Tí var kæran til viðgerðar í Skatta- og avgjaldskærunevndini til støðutakan av, um frávik skuldi gerast frá kærufreistini.

Avgerðin hjá Skatta- og avgjaldskærunevndini

Sambært § 24, stk. 2 í lóg um Toll- og Skattafyrisiting, skal kæra verða send, áðrenn 4 vikur eru lidnar frá tí, at kærandi fekk boð um avgerðina.

Avgerðin er dagfest mikudagin 17. oktober 2007 og er tí væntandi móttikin í seinasta lagi mána​dagin 22. oktober 2007. Fýra vikur frá hesum degi er mánadagin 19. november 2007. Kravið er sostatt, at kæran skal verða send, áðrenn hesin dagur er liðin, fyri at vera rætt​stundis. Kæran er dagfest 21. november 2007 og móttikin á Kærustovninum 23. november 2007. Kæran er sostatt send seinni enn tær 4 vikurnar eftir, at hon er móttikin og er tí ikki rættstundis.

Útgangsstøðið er tí, at kæran verður ikki tikin til viðgerðar.

Heimild er tó til at gera frávik frá kærufreistini, um nevndin heldur fullgóð forføll vera, jbr. § 24, stk. 3 í lóg um toll- og skattafyrisiting.

Í hesum føri upplýsir kærarin, at hann setti seg í samband við tollavgreiðsluna, eftir at hann

fekk avgerðina, fyri at kunna seg nærri. Hóast tey ryktu fleiri ferðir, fingu tey ikki svar hað​ani fyrr enn eftir, at freistin var farin.

Kæruvegleiðing er givin í avgerðini og eisini upplýsing um freistina at kæra. Tað verður ikki mett at vera orsøk til at gera frávik frá hesi freist, at kærarin hevur sett seg í samband við tollavgreiðsluna fyri at fáa nærri kunning. Avgerðin verður heldur ikki mett sum skilliga skeiv.

Skatta- og avgjaldskærunevndin metti, at grundgevingar kærarans fyri ov seinu kær​uni talaðu ikki fyri at siga, at fullgott forfall var. Skatta- og avgjaldskærunevndin av​gjørdi tí at nokta at gera frávik frá kærufreistini.
